
Astudiaeth Achos Asesu a Chymhwystra

Nathan a Gwen Davies – Rhan 2

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014




Astudiaeth Achos Plant: Nathan a Gwen Davies (Rhan 2)

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.
Astudiaeth Achos Plant: Nathan a Gwen Davies

Rhan Dau 
Mehefin 2017

Mae Gwen Davies yn ffonio Gwasanaeth Gwybodaeth, Cyngor a Chynhorthwy’r Awdurdod Lleol.

“Gysylltes i â chi ym mis Mawrth a rhoddoch chi gyngor i mi ar wasanaethau i fy helpu gydag ymddygiad fy mab. Es i ar raglen chwe wythnos gyda Theuluoedd yn Gyntaf a mwynhau’r sesiynau’n fawr iawn.  Ond, nid oes unrhyw newid wedi bod yn ymddygiad Nathan. A dweud y gwir, mae wedi mynd  yn waeth.

Dd’wedes i wrtho fe na allai fynd allan ddoe i chwarae pêl-droed ar ôl ysgol nes iddo wneud ei waith cartref. Taflodd ei bêl a bwrw fâs wydr oddi ar y silff ben tan a tharodd y fâs fy merch 17 oed ar ei phen. Roedd yn rhaid i mi fynd â Charlie i’r uned mân anafiadau am fod ei phen yn gwaedu. Roedd yn rhaid iddyn nhw ei ludo at ei gilydd. Dw i wedi bod i fyny’n crïo drwy’r nos.  Alla i ddim gadael iddo frifo Charlie eto, a dw i’n ofni y bydd yn fy mrifo i hefyd os yw’n cario ‘mlaen fel hyn.

Dw i’n gwybod bod hyn yn digwydd am fod Nathan yn gweld eisiau ei dad. Dydyn ni ddim wedi cael unrhyw gyswllt gyda Clive, tad Nathan, ers symud yma. Dw i’n gwybod mai dyna pam mae Nathan yn chwarae lan, ond allai i ddim gadael i Clive wybod ble’r y’n ni. Fe yw’r rheswm roedd yn rhaid i ni symud.

Mae fy meddyg yn dweud nad yw popeth sy’n mynd ymlaen yn gwneud lles i fy iechyd i. Mae gen i Ffibromyalgia. Es i at y meddyg bore ‘ma ac mae wedi presgreibio cyffur gwrth-iselder ar fy nghyfer i. Mae’r meddyg wedi dweud y bydd yn fy nghyfeirio i at y Tîm Iechyd Meddwl Cymunedol, a chyfeirio Nathan at CAMHS, ond mae yna restr aros i’r ddau felly dydi hynny ddim o werth i fi nawr y funud hon.

Charlie yw’r unig un sy’n fy helpu i, ac mae’n dweud ei bod am fynd i aros gyda fy chwaer nes bod Nathan wedi’i sortio.  Alla i ddim ymdopi gyda Nathan hebddi.

Os na fydd Nathan yn dechrau ymddwyn, bydd yn rhaid iddo fynd i rywle i dderbyn gofal. Goddefais ei dad yn fy mwrw i am ormod o amser. Dw i ddim yn mynd i adael i Nathan wneud yr un peth i fi a Charlie. Dw i’n ei garu, ond dw i wedi dweud wrtho y bydd yn rhaid i’r gwasanaethau cymdeithasol fynd ag ef, oherwydd alla i ddim ymdopi mwyach.

Mehefin 2017

Rheswm dros ymyrryd:

Hunangyfeiriad, gan na welwyd unrhyw newid positif gyda’i mab, Nathan, yn dilyn yr ymyrraeth gychwynnol gan wasanaethau cymunedol.

Rhoddwyd yr achos i Gydlynydd Asesu Arweiniol 

Angen edrych eto ar y Data Craidd Gofynnol Cenedlaethol a’i ddiwygio yn ôl yr angen.

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Asesu anghenion

“Beth sy’n bwysig” i Nathan?

1. Amgylchiadau personol:

Mae Gwen Davies yn rhiant sengl. Mae ei merch 17 oed, Charlie, yn cefnogi Gwen i ofalu am Nathan, sy’n 11 oed. Mae gan Gwen Ffibromyalgia ac mae wedi cael diagnosis o iselder ers y tro diwethaf iddi gysylltu â’r Awdurdod Lleol. Mae’r Meddyg Teulu wedi’i hatgyfeirio at y Tîm Iechyd Meddwl Cymunedol i gael asesiad arbenigol o’i hanghenion iechyd meddwl. O ganlyniad i’r dirywiad yn ei hiechyd, mae Gwen yn dweud bod ganddi lai o ysgogiad i wneud tasgau bob dydd o amgylch y cartref, ac mae Charlie wedi mabwysiadu mwy o rôl yn gofalu am y cartref ac am Nathan.

Roedd Nathan Davies, sy’n 11 oed, yn cael cefnogaeth gan CAMHS yn ardal ei gartref blaenorol, yn ôl ei fam. Ers mis Mawrth, mae Gwen wedi ceisio cymorth i Nathan gan y Gwasanaeth Gwybodaeth, Cyngor a Chynhorthwy ar ddau achlysur.

Bu Gwen yn dilyn rhaglen cymorth gyda rhianta chwe wythnos gyda Theuluoedd yn Gyntaf, yn dilyn yr ail gysylltiad gyda’r Gwasanaeth Gwybodaeth, Cyngor a Chynhorthwy.

Gwen – “Dw i wedi trïo popeth maen nhw wedi’i awgrymu, ond ni wnaeth unrhyw wahaniaeth. Roedd yn anodd i mi fynd i’r grŵp, oherwydd dw i’n teimlo’n sâl ar y mwyafrif o ddiwrnodau, ond gwnes i’r ymdrech ac es i. ‘Does dim pwynt i mi fynd i’r grŵp os nad yw Nathan yn gweithio gyda rhywun ar ei natur. Mae e’ angen help i newid.”

Iaith gyntaf Nathan yw’r Gymraeg, ac mae ym mlwyddyn 6 Ysgol Gymraeg Dewi Sant. Mae Gwen yn dweud nad yw’r ysgol yn riportio unrhyw broblemau gydag ymddygiad Nathan. Mae hi o’r farn mai dim ond yn y cartref mae’n cael pyliau natur.

Mae Gwen yn dweud ei bod hi’n credu bod Nathan yn adlewyrchu ymddygiad ei dad, Clive. Dywedodd Gwen fod Clive yn ei churo yn y cartref. Mae’n dweud bod Nathan wedi gweld Clive yn ei phwnsio a’i tharo fwy nag unwaith. Yn dilyn digwyddiad o drais yn y cartref ym mis Tachwedd 2016, gadawodd Nathan, ei fam a’i chwaer gartref y teulu i aros gyda chwaer Gwen.

Roedd Gwen yn byw yn Unrhywdref pan yr oedd yn fyfyriwr, a phenderfynodd symud yma gyda Nathan a Charlie, gan ei bod yn ‘nabod yr ardal. Bu ei theulu’n ei helpu i ddod o hyd i gartref i’w rentu ac i gasglu blaendal i ddiogelu’r tŷ.

Gwen – “’’Doeddwn i ddim yn sylweddoli mor anodd fyddai pethe. ‘Dyw e’ ddim yr un peth byw yma nawr ag yr oedd e’ pan oeddwn i’n fyfyriwr. ’Dw i ddim yn ‘nabod unrhyw un. Pan fydd y plant yn yr ysgol, dw i gartref ar fy mhen fy hun trwy’r dydd. Dw i’n edrych ymlaen at eu gweld nhw, ond mae Nathan yn dechrau chwarae lan yr eiliad mae’n dod i mewn trwy’r drws. Mae e’ gormod fel ei dad, eisiau popeth ei ffordd ei hun.  Mae’n fy nychryn i nad yw e’ hyd yn oed yn flin am frifo Charlie ddoe.”

Nathan – “’Doeddwn i ddim wedi bwriadu brifo Charlie. Byddai ddim wedi digwydd os nad oedd mam yn cadw mynd ‘mlaen a ‘mlaen am fy ngwaith cartref i. Dd’wedes i wrth Charlie ‘mod i’n flin bore ‘ma. Dw i’n trio bod yn dda, oherwydd dw i’n gwybod nad yw mam yn teimlo’n dda iawn. Weithiau mae’n anodd iawn bod yn dda. Dw i’n teimlo’n drist drwy’r amser. Rwy’n ceisio cadw popeth mewn, ond yna weithiau alla i ddim cadw popeth mewn a dw i’n mynd yn grac. Hoffen i gael rhywun i siarad â, fel o’n i’n arfer siarad â Pete. O’n i’n gallu siarad â fe am fod yn drist ac yn grac, ond yna symudon ni fan hyn a do’n i ddim yn gallu ei weld e’ mwyach.

Dw i ddim eisiau i’r gwasanaethau cymdeithasol fynd â fi i ffwrdd, dw i eisiau aros gyda mam a Charlie.”
Charlie – “Mae Nathan a mam yn weindio’i gilydd i fyny.  Bydd Nathan yn gwneud rhywbeth bach, yna bydd mam yn mynd yn grac ac yn dechrau ei boeni, yna mae Nathan yn mynd mor grac nes ‘dyw e’ ddim yn gwybod beth mae’n ei wneud. Mae mam mewn llawer o boen ac wedi blino’n llwyr y rhan fwyaf o’r diwrnodau, felly ‘dyw e’ ddim yn cymryd llawer iddi golli amynedd gyda Nathan.

Ciciodd e’r bêl yn y tŷ ddoe, am ei fod e’ eisiau mynd allan i chwarae, ond ‘doedd mam ddim yn ei gredu pan ddywedodd e’ ei fod wedi gwneud ei waith cartref. Roeddwn i’n ypset iawn neithiwr, ac fe ddywedes i wrth mam fy mod i’n mynd i symud nôl at fy modryb os na fydden nhw’n stopio cweryla drwy’r amser.   Dw i eisiau symud nôl adre’ ond petawn i’n gwneud hynny dw i’n gwybod na fyddai mam yn gallu gofalu am Nathan pan mae’n sâl. Rwy’n ofni petawn i ddim yno, y byddai Nathan yn gorfod cael gofal maeth. ‘Does dim ots gen i helpu mam i ofalu am Nathan, ond byddai’n braf cael saib o’r holl gweryla.”

Gwrthododd Charlie Davies asesiad o’i hanghenion gofal a chymorth unigol, ond wedi cael gwybodaeth am y gwasanaeth, rhoddodd ganiatâd i gael ei hatgyfeirio at y Gwasanaeth Gofalwyr Ifanc.

“Dw i ddim eisiau gweithiwr cymdeithasol, ond byddai’n braf gallu siarad â rhywun pan fydd pethau’n mynd yn ormod gyda mam neu Nathan.”

Er mwyn galluogi’r Awdurdod Lleol i gasglu mwy o wybodaeth er mwyn cefnogi canlyniadau personol Nathan yn y ffordd orau bosib, cafwyd caniatâd gan Gwen i rannu gwybodaeth gydag asiantaethau eraill.

Mewnbwn gan weithwyr proffesiynol eraill
Gwiriad ochrol yr Awdurdod Lleol:

Daeth y gwiriadau ochrol yn ôl a riportiwyd y canlynol:

Gallaf gadarnhau bod yr Adran hon yn gwybod am Gwen Davies a’i phlant. Cawsom atgyfeiriad gan Mrs. Davies ar 4 Tachwedd 2016. Roedd wedi gwahanu wrth ei gŵr oherwydd trais yn y cartref, ac eisiau cefnogaeth iddi hi a’i phlant. Roedd ei mab, Nathan, yn ymddwyn yn heriol o ganlyniad i’r gwahanu, ac am iddo weld ei dad yn dreisgar tuag at ei fam. Atgyfeiriwyd Mrs. Davies at y Prosiect Trais yn y Cartref Amlddisgyblaeth i gael asesiad a chymorth. Atgyfeiriwyd Nathan at Lifeline, sef rhaglen 24 wythnos sy’n cael ei rhedeg ar y cyd gan Gymorth i Fenywod a CAMHS, i ddarparu gwaith unigol a gwaith grŵp ar gyfer plant sydd wedi byw gyda thrais yn y cartref.

**********

Sarah White, Cydlynydd Rhianta:

Aeth Gwen i bob un o’r chwe sesiwn yn ein rhaglen, ac i ddechrau roedd yn ymddangos yn awyddus i fabwysiadu’r strategaethau a gyflwynwyd i reoli ymddygiad Nathan. Ond, aeth ysgogiad Gwen yn llai ac yn llai ar ôl tair sesiwn, gan nad oedd yn credu bod y strategaethau’n helpu. Cwblhaodd y siartiau ‘ymddygiad yn y cartref’, ac nid oeddent yn dangos unrhyw welliant yn amgylchedd y cartref. Trefnais gyfarfod gyda Gwen i adolygu’r ymyrraeth ac i roi gwybodaeth iddi ar wasanaethau eraill. Ond, ffoniodd Gwen i ganslo’r cyfarfod y bore hwnnw am ei bod yn anhwylus. Ffoniais yn ôl ychydig ddiwrnodau’n ddiweddarach i aildrefnu, ond gwrthododd Gwen unrhyw gymorth pellach. Mae Gwen yn dweud ei bod yn ymarfer popeth mae wedi’i ddysgu yn y grŵp ond mae’n credu mai’r unig beth fydd yn gwneud gwahaniaeth i newid ymddygiad Nathan yw cymorth un i un gan CAMHS.

**********

Vera Llewellyn, Pennaeth, Ysgol Gynradd Gymraeg Dewi Sant 

Cadarnhaodd Mrs. Llewellyn fod Nathan wedi dechrau yn yr ysgol ym mis Chwefror. Mae ei bresenoldeb yn 91.3%. Nid oes ganddo unrhyw absenoldebau anawdurdodedig. Pan ddaeth Nathan i’r ysgol gyntaf, roedd yn aml yn hwyr i gofrestru yn y bore. Siaradodd athrawes Nathan â’i fam ac fe ddywedodd fod y teulu’n cael trafferth dod i drefn yn y bore ers iddyn nhw symud. Nododd Mrs. Llewellyn fod prydlondeb Nathan wedi gwella pan ddechreuodd ei chwaer hŷn ei gerdded i’r ysgol yn lle ei fam.

Mae Nathan yn mynd i’r ysgol mewn gwisg ysgol bob dydd, er bod Mrs. Llewellyn yn dweud ei fod yn gallu edrych ychydig yn flêr weithiau wrth gyrraedd yr ysgol.

Mae gan Nathan Gynllun Addysg Unigol ac mae’n cael ymyrraeth fel grŵp bach mewn rhifedd a llythrennedd. Gweithia Nathan yn galed iawn pan fydd wedi ymgysylltu â phwnc, er enghraifft prosiect ar fôr-ladron yn ddiweddar. Os nad oes diddordeb ganddo, caiff ei sylw ei dynnu’n hawdd ac mae angen ei annog i aros ar dasg. Gall ei ymddygiad fod yn wirion ar adegau, ond nid yw’n mynd y tu hwnt i darfu ar lefel isel.

Cafodd Nathan anhawster gwneud ffrindiau pan ddaeth i’r ysgol am y tro cyntaf. Byddai’n aml yn cweryla gyda disgyblion eraill ar yr iard. Ymddygiad lefel isel ydoedd, er bod Mrs. Llewellyn wedi gorfod siarad â Nathan ddwywaith am fynd yn grac gyda disgyblion eraill. Mae Nathan yn hoffi cael ei ffordd ei hun, gwneud ei reolau ei hun ar gyfer gêmau, ac nid yw’n ymateb yn dda pan na fydd disgyblion eraill am ddilyn ei gyfarwyddiadau. Mae Nathan wedi bod yn derbyn cymorth ELSA (cynorthwyydd cymorth llythrennedd emosiynol) ers dechrau tymor yr haf, ac o ganlyniad mae nawr yn dysgu cyfaddawdu. Mae wedi datblygu grŵp bach o ffrindiau, sy’n oddefgar iawn ac yn dangos dealltwriaeth ynghylch ymddygiad Nathan. Dywedodd Mrs. Llewellyn os yw Nathan yn ei chael yn anodd cyfathrebu ei anghenion a’i deimladau gartref, y gallai gyflwyno’i enw i dderbyn cymorth gan wasanaeth cwnsela’r ysgol.

Mae Mrs. Llewellyn yn dweud ers i Charlie Davies ddechrau dod â Nathan i’r ysgol a’i gasglu o’r ysgol mai bach iawn o ryngweithio sydd wedi bod gyda Gwen Davies. Daeth Mrs. Davies i gyfarfod yn yr ysgol ym mis Ebrill 2016 i adolygu Cynllun Addysg Unigol Nathan ac i drafod pontio at yr ysgol uwchradd yn Ysgol Gymraeg Unrhywdref yn y flwyddyn academaidd nesaf. Trafodwyd ymddygiad Nathan yn ystod y cyfarfod, a chytunodd Mrs. Davies i Nathan dderbyn cymorth ELSA. Nid yw Mrs. Llewellyn wedi cael unrhyw gyswllt gyda Mrs. Davies ers y cyfarfod adolygu hwnnw.

***********

Eleri Morgan, Gweithiwr Cymorth Cymunedol, Prosiect Trais yn y Cartref Amlasiantaeth

Cadarnhaodd Ms. Morgan ei bod wedi gweithio gyda Gwen Davies fel Gweithiwr Allweddol Trais yn y Cartref o 21 Tachwedd 2016 hyd nes i’r teulu symud i Unrhywdref ym mis Chwefror 2017.

Adeg ei hymyrraeth, roedd Gwen a’r plant yn byw gyda chwaer Gwen, Glynis, a’i phlant. Roedd Gwen a Nathan yn rhannu’r ystafell sbâr, a Charlie’n rhannu ystafell wely ei chyfnither sy’n 13 oed. Roedd y teulu wedi byw mewn tref 20 milltir i ffwrdd, felly cofrestrwyd Nathan mewn ysgol newydd yn agos at gartref ei fodryb. Roedd Charlie wedi dechrau dilyn cwrs iechyd a gofal cymdeithasol ym mis Medi 2015, ond nid oedd wedi gallu parhau i fynychu’r cwrs oherwydd y pellter rhwng y coleg a chartref ei modryb.

Cadarnhaodd Eleri mai prif bryder Gwen oedd i Eleri gefnogi’r teulu i ddod o hyd i lety diogel, parhaol; ac i roi sylw i ymddygiad Nathan.

Rhoddodd Eleri Gwen mewn cysylltiad gyda’r swyddog cyngor ar Dai o fewn y prosiect. Cyfarfu Gwen â’r Swyddog hwn yn gychwynnol, a chwblhaodd gais am dŷ. Ond, er gwaethaf y ffaith mai cael tŷ oedd un o’r anghenion sylfaenol a nodwyd gan Gwen, canslodd sawl apwyntiad gyda’r Swyddog ym mis Rhagfyr a mis Ionawr, oherwydd afiechyd.

Eglurodd Eleri nad oedd Nathan yn derbyn gwasanaethau prif ffrwd CAMHS, ond ei fod yn mynychu prosiect Lifeline, sef prosiect peilot a oedd yn cael ei redeg ar y cyd gan Gymorth i Fenywod a CAMHS, i blant sydd wedi profi trais yn y cartref. Dechreuodd Nathan fynychu’r prosiect ym mis Ionawr 2017, ac roedd i fod i fynd i sesiynau unigol a sesiynau grŵp dros gyfnod o 24 wythnos. Aeth Nathan i bum sesiwn unigol cyn i’r teulu symud allan o’r ardal.

Cyfarfu Eleri â Charlie unwaith i drafod ei hanghenion hi ac i nodi unrhyw ofynion am gymorth. Dywedodd Charlie ei bod yn hapus fod ei mam wedi gadael ei thad, ac na allai aros i symud allan o gartref ei modryb gan nad oedd llawer o le yno i bawb.  Gwrthododd Charlie unrhyw wasanaethau a gynigiwyd gan Eleri.

Fel rhan o rôl Eleri, darparodd wybodaeth, cymorth a chyngor i Gwen. Cyfarfu Gwen ag Eleri a’i ffonio’n rheolaidd ym mis Rhagfyr i drafod ei hanghenion a sut allai’r rhain gael sylw. Cytunodd Gwen i gael ei hatgyfeirio at y Rhaglen Rhyddid, a fyddai’n dechrau ar ddechrau mis Chwefror 2017. Gofynnodd Gwen hefyd am gael gosod ei henw ar y rhestr aros ar gyfer y gwasanaeth cwnsela sydd ynghlwm â Chymorth i Fenywod.  Ym mis Ionawr 2017, aeth y cyswllt gyda Gwen yn llai. Canslodd Gwen sawl apwyntiad gydag Eleri, oherwydd pwl gwael o ffibromyalgia. Ar ddiwedd mis Ionawr, cysylltodd Eleri â Gwen i drafod y Rhaglen Rhyddid a fyddai’n dechrau’r wythnos ganlynol. Dywedodd Gwen wrth Eleri na fyddai’n dechrau ar y rhaglen gan ei bod wedi dod o hyd i lety i’w rhentu yn Unrhywdref, a’i bod yn bwriadu symud yno gyda Nathan a Charlie ym mis Chwefror.

Cynigiodd Eleri gysylltu â Chymorth i Fenywod yn Unrhywdref i ofyn am wasanaethau i Gwen a Nathan, i baratoi ar gyfer eu symudiad. Cytunodd Gwen i’r cynnig hwn a dywedodd wrth Eleri y byddai’n rhoi gwybod i Eleri beth oedd ei chyfeiriad newydd i’w rannu gyda Chymorth i Fenywod yn Unrhywdref. Cysylltodd Eleri â Chymorth i Fenywod yn Unrhywdref a chafodd fanylion gwasanaethau sydd ar gael. Anfonodd lythyr at Gwen gyda’r wybodaeth hon a’i hatgoffa i gysylltu unwaith fyddai Gwen wedi cadarnhau ei chyfeiriad.  Ni chafodd Eleri unrhyw gyswllt pellach gyda Gwen ar ôl hynny.

2. Canlyniadau personol:

	Canlyniadau i Nathan
	Canlyniadau llesiant cenedlaethol

	· Dw i ddim eisiau mynd i mewn i ofal.

· Dw i eisiau rhywun i siarad â, am yr hyn sy’n fy ngwneud i’n drist ac yn grac.

· Dw i ddim eisiau brifo fy chwaer eto na fy mam.
	· Rwy’n cael y gofal a’r cymorth cywir cyn gynted â phosibl

· Rwy’n perthyn.

· Caiff fy llais ei glywed a gwrandewir arno.

· Rwy’n hapus ac yn gwneud pethau sy’n fy ngwneud yn hapus.

· Rwy’n cyfrannu at berthnasoedd diogel ac iach ac yn eu mwynhau.



	Canlyniadau Gwen i Nathan
	Canlyniadau llesiant cenedlaethol

	· Dw i eisiau help i ddelio gyda Nathan.

· Dw i am i Nathan fod yn hapus ac i beidio â bod mor grac drwy’r amser.

· Dw i ddim am i Nathan fy mrifo i na Charlie.


	· Rwy’n gwybod ac yn deall pa ofal, cymorth a chyfleoedd sydd ar gael ac yn eu defnyddio er mwyn fy helpu i sicrhau fy llesiant.

· Rwy’n cyfrannu at berthnasoedd diogel ac iach ac yn eu mwynhau.

· Caf gymorth i amddiffyn y bobl sy’n bwysig i mi rhag camdriniaeth ac esgeulustod.

	Canlyniadau Charlie i Nathan
	Canlyniadau llesiant cenedlaethol

	· Dw i ddim eisiau i Nathan gael gofal maeth.

· Dw i am i fy mam a ‘mrawd stopio cweryla.


	· Rwy’n gwybod ac yn deall pa ofal, cymorth a chyfleoedd sydd ar gael ac yn eu defnyddio er mwyn fy helpu i sicrhau fy llesiant.

· Rwy’n cyfrannu at berthnasoedd diogel ac iach ac yn eu mwynhau.




3. Cryfderau:

· Mae Nathan a Gwen yn barod i dderbyn cymorth proffesiynol.

· Mae Charlie’n helpu ei mam i ofalu am Nathan.

· Mae Charlie wedi derbyn atgyfeiriad at y Gwasanaeth Gofalwyr Ifanc.

· Mae Nathan yn cael y cymorth ychwanegol y mae ei angen yn yr ysgol.

4. Rhwystrau:

· Mae Gwen yn gweld yr angen i Nathan newid fel y prif fater ac nid yw’n ystyried y gallai fod angen iddi hi wneud newidiadau hefyd.

· Nid oes gan Gwen ysgogiad, oherwydd mae’n teimlo nad oedd yr ymyrraeth ddiwethaf wedi bodloni ei hanghenion hi nac anghenion Nathan.

· Mae iechyd meddwl Gwen wedi dirywio ers y tro diwethaf iddi gysylltu â’r Gwasanaeth Gwybodaeth, Cyngor a Chynhorthwy.

· Mae llesiant corfforol Gwen yn amrywio o ganlyniad i’w salwch, ac mae hyn yn effeithio ar ei  hargaeledd i fodloni anghenion gofal sylfaenol Nathan.

· Mae’n ymddangos bod gan Gwen batrwm o golli ysgogiad wrth weithio gyda gweithwyr proffesiynol, ac fe fydd hyn yn effeithio ar lwyddiant unrhyw ymyrraeth i gyflawni canlyniadau personol Nathan.

· Mae Nathan a’i deulu wedi’u hynysu’n gymdeithasol, ac nid oes unrhyw rwydweithiau cymorth lleol.

· Nid yw Gwen am i Nathan gael cyswllt gyda’i dad.

5. Risgiau 

· Mae yna berygl o rwyg yn y berthynas rhwng Nathan a’i fam.

· Mae llesiant Nathan mewn perygl os na chaiff gymorth i roi sylw i’w anghenion ymddygiad ac emosiynol.

· Mae datblygiad emosiynol Nathan mewn perygl o gael ei niweidio am fod ei fam yn dweud wrtho fod yn rhaid iddo newid neu fynd i mewn i ofal.

· Mae Gwen mewn perygl o wneud i Nathan fod yn amharod i weithio gyda’r gwasanaethau cymdeithasol, trwy ddweud wrtho y byddan nhw’n mynd ag ef i ffwrdd.

· Gallai ymddygiad Nathan niweidio’i chwaer eto neu niweidio’i fam. 

· Os na fydd Charlie’n cael cymorth, gallai adael cartref y teulu. Petai hyn yn digwydd, mae yna berygl na fyddai Gwen yn gallu bodloni anghenion gofal sylfaenol Nathan. 

· Heb gymorth, mae yna berygl y gallai Gwen ofyn i Nathan gael ei letya gan yr Awdurdod Lleol.

· Mae Nathan am weld ei dad ac mae’n ymddangos nad yw’n gweld llawn effaith trais ei dad ar Nathan.

2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni eu canlyniadau llesiant? 

Sut fyddech chi’n eu helpu i gyflawni eu canlyniadau llesiant?

Dadansoddiad yr aseswr

Trosolwg

Dyma’r trydydd cyswllt mewn perthynas â Nathan Davies mewn tri mis. Roedd y cyntaf yn gais am wasanaeth, ac arweiniodd yr ail at atgyfeiriad at Teuluoedd yn Gyntaf ar gyfer ymyrraeth gynnar. Aeth Gwen Davies i ddosbarthiadau ymyrraeth rhianta, ond gwrthododd unrhyw gymorth pellach gan y gwasanaethau cymunedol trwy Teuluoedd yn Gyntaf. 

Ers hynny, mae Gwen yn dweud bod y sefyllfa gydag ymddygiad ac anghenion emosiynol Nathan wedi dirywio. Mae Charlie Davies wedi dioddef anaf corfforol damweiniol, o ganlyniad i ymddygiad ymosodol ei brawd.

Mae Gwen Davies yn dweud bod ei hiechyd corfforol a meddwl wedi dirywio. O ganlyniad i hyn, mae Charlie Davies wedi gorfod chwarae mwy o ran yng ngofal Nathan. 

Datgelwyd gwybodaeth bellach ynghylch ffactorau teuluol ac amgylcheddol nad oedd wedi’i chynnwys yn y cais blaenorol am wasanaeth. Gallai difrifoldeb y trais ym mherthynas y fam a’r tad fod wedi cael effaith ar ymddygiad presennol Nathan. Mae hefyd wedi dod yn amlwg fod Nathan wedi gorfod delio gyda symudiadau niferus ers mis Tachwedd 2016, gan symud cartref ac ysgol ddwywaith; a gorfod ffurfio perthnasoedd cymdeithasol newydd wrth symud; a cholli mynediad at gymorth y Prosiect Lifeline. Yn y cyd-destun hwn, gallai dweud wrth blentyn gyda phrofiadau Nathan y byddan nhw’n “mynd ag ef i ffwrdd” gael effaith ddifrifol a hir dymor ar ei ddatblygiad emosiynol a’i ymdeimlad o ymlyniad. 

Mewn trafodaeth gyda Nathan ar ei ben ei hun, nododd ei fod am gyflawni’r canlyniadau personol canlynol:
1) Parhau i fyw gyda’i fam a’i chwaer

2) Cael cymorth i siarad am ei deimladau a’i helpu i fod yn hapus

3) Peidio â brifo’i chwaer na’i fam pan fydd yn mynd yn grac

Adnabod anghenion a phenderfynu ar gymhwystra 

Mae’r dadansoddiad canlynol yn nodi os yw Nathan yn bodloni’r meini prawf cymhwystra ar gyfer gofal a chymorth gan yr awdurdod lleol a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

1. Mae Nathan a’i deulu angen cymorth i sicrhau y gall barhau i fyw gyda’i fam a’i chwaer.

i) Mae gan fam Nathan faterion iechyd corfforol a meddwl a heb gymorth gallent gael effaith niweidiol ar ddatblygiad Nathan a’i lesiant. 

ii) Mae ymddygiad ac anghenion emosiynol Nathan yn effeithio ar berthnasoedd teuluol Nathan. Heb ymyrraeth, gallai profiadau Nathan o drais yn y cartref, a nifer y symudiadau sydd wedi bod dros gyfnod o wyth mis, atal Nathan rhag cyflawn ei dargedau datblygiad. Mae iechyd corfforol a meddwl Gwen yn ei hatal rhag cyflawni ei chyfrifoldebau gofal ar gyfer Nathan yn gyson. 

iii) Nid oes gan Nathan a’i deulu unrhyw rwydweithiau cymorth yn yr ardal leol. Nid oedd darparu gwasanaethau cymunedol ymyrraeth gynnar wedi llwyddo i roi sylw i lefel yr angen, ac mae sefyllfa’r teulu wedi dirywio. 

iv) Mae anghenion Nathan yn debygol o gynyddu ac ni fydd ei ganlyniadau personol yn cael eu diwallu heb ddarparu Cynllun Gofal a Chymorth amlasiantaeth gan yr Awdurdod Lleol.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y cydlynydd asesu arweiniol, felly, fydd gweithio mewn partneriaeth â Nathan, Charlie a Gwen i nodi’r camau sydd angen eu cymryd i fodloni’r angen hwn.
2. Mae angen i Nathan allu siarad am ei deimladau a’i brofiadau, er mwyn ei helpu i sicrhau ei lesiant.

i) Os na fydd yr angen hwn yn cael ei ddiwallu, bydd yn cael effaith niweidiol ar ddatblygiad ymddygiadol, cymdeithasol, addysgol ac emosiynol hirdymor Nathan wrth iddo dyfu’n oedolyn.

ii) Mae anghenion ymddygiadol ac emosiynol Nathan yn cael effaith ar ei berthnasoedd teuluol.  

iii) Mae Nathan wedi dweud nad yw’n gallu diwallu’r angen hwn ar ei ben ei hun. Nid oes gan Nathan a’i deulu unrhyw rwydweithiau cymorth yn yr ardal leol. Nid oes gan Nathan fynediad at unrhyw wasanaethau cymunedol i fodloni’r angen hwn.  Fodd bynnag, mae ei bennaeth wedi cytuno i atgyfeirio Nathan at wasanaeth cwnsela’r ysgol.  

iv) Mae anghenion Nathan yn debygol o gynyddu ac ni fydd ei ganlyniadau personol yn cael eu diwallu heb iddo ddysgu’r sgiliau i reoli’i deimladau a’i ymddygiad mewn ffordd fwy positif.  

Nid yw’r angen hwn yn gymwys i gael cynllun gofal a chymorth gan yr Awdurdod Lleol. Cyfrifoldeb y pennaeth, felly, fydd gweithio mewn partneriaeth â Nathan a Gwen i atgyfeirio at wasanaeth cwnsela’r ysgol er mwyn diwallu’r angen hwn. 

3. Mae Nathan angen mwynhau perthynas iach a diogel gyda’i chwaer a’i fam, a pheidio ag achosi niwed corfforol.

i) Nid oes unrhyw awgrym fod ymddygiad Nathan yn deillio o angen iechyd meddwl. Fodd bynnag, heb gymorth i roi sylw i’r dirywiad yn ei natur, fe fydd effaith niweidiol a hirdymor ar ddatblygiad Nathan a’i lesiant. 

ii) Mae Nathan angen cymorth i ddysgu sut i fynegi ei hun heb daro allan yn gorfforol a pheryglu niweidio aelodau o’i deulu. Mae angen hefyd i Nathan gynnal ei berthynas gyda’i fam a’i chwaer, sef ei berthnasoedd pwysicaf, a’i datblygu.  

iii) Nid oes gan Nathan a’i deulu unrhyw rwydweithiau cymorth yn yr ardal leol. Nid yw ymyrryd yn gynnar gyda gwasanaethau Teuluoedd yn Gyntaf wedi gostwng lefel yr angen. Ond, mae Nathan yn gallu cael gwasanaethau cwnsela trwy ei ysgol. 

iv) Heb gymorth i helpu Nathan adeiladu perthnasoedd iach a diogel, mae anghenion Nathan yn debygol o gynyddu, yn ogystal â’r risg i aelodau ei deulu, ac ni fydd y canlyniad personol hwn yn cael ei ddiwallu.

Nid yw’r angen hwn yn gymwys i gael cynllun gofal a chymorth gan yr Awdurdod Lleol. Cyfrifoldeb y pennaeth, felly, fydd gweithio mewn partneriaeth â Nathan a Gwen i atgyfeirio at wasanaeth cwnsela’r ysgol er mwyn diwallu’r angen hwn. 

3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?

